
Naalakkersuisut Juli 2022 naatinnagu nunatta kangiani innuttaasunut 

inuussutissarsiornikkut inerisaanermut ineriartortitsinermullu paasisitsiniaanissamik 

pikkorissaanertaqartumillu pilersaarusiamik saqqummiusseqqullugit peqquneqarnissaannik 

Inatsisartut aalajangiiffigisassaattut siunnersuut.  

(Inatsisartunut Ilaasortaq Lars Poulsen, Siumut) 

 

Namminersortutut ingerlalluarluni inuussutissarsiortunngornissaq takorluugaakkajuppoq tamani 

orniginarnerpaaq, angussallugulu oqimaassinnaaqisoq, taamaattorli upperilluinnarneratigut 

anguneqarsinnaalluartoq. 

Namminersortunngornissamulli anguniagaqassagaanni pisortaniiginnarani akisussaaffik annerpaaq 

nammineq inummiittussaavoq.  

Ukiummi siuliini misilittagaqarfiginerlunneqarpoq, pisortat tapiissutaannut pituttorluni 

namminersortutut ingerlaniarsarineq, taannalu namminersortumut ineriartuutaanani 

isumalluusersornermik annertuumik pilersitsisarmat. Taamaattullu isikkulimmi ingerlasoqarnissaa 

Atassummiit orniginngeqaarput. 

Illuanilli maanna nunatsinni pigeriikkatta qanoq nuna tamakkerlugu inuussutissarsiornikkut 

siuariartortitsinissamut atorluarneqarsinnaaneri qimerloortariaqarpagut. 

Innovation Greenlandip maanna neqeroorutigisartagaasa suli annertunerusumik nuna tamakkerlugu 

paasisitsiniutigisariaqarneri Atassummiit pingaartuutipparput, nunap ilaannaanut sammitinnangu 

nunali tamakkerlugu siunnerfilimmik.  

Nunatta kangia immikkut sammineqartariaqarneranik nipimik pilersitsisoqartartoq 

paasilluarsinnaavara, uanili assersuummik tigusiallalaarsinnaagama erseqqarissassuara, nunatta 

ilarujussuani taamatuttaaq immikkut sammineqalaarnissaminnik noqqaassuteqartut 

tusaaneqarsinnaasarmata. Soorlu Avannaata Kommuniani Upernaviup Qaanaallu eqqaa 

eqqarsaatigissagaanni taamatuttaaq nipimik assigusutut ittumik peqarmat. Inatsisartussagutta 

nunarput tamaat isigisassaraarput, tamannalu pillugu sumi atorfissaqartitsineq eqqartorneqartillugu 

siammasinnerpaamik iluaqutaasinnaasussamik tunaartaqassalluta eqqaamartassallutigu. 

Greenland Holding A/S-ip ataaniittut inuussutissarsiornikkut siuarsaasinnaasut, Greenland Venture 

taavalu Innovation Greenland kaammattorneqarsinnaalluarput, qanimut kommunit 

inuussutissarsiornermut ingerlatsivii suleqatiginerusarsiaqaraat, sumi sunalu 

siuarsarneqartariaqarnerat paasisaqarfiginerujumallugu angusaqarnerujumallutillu.  

Ilaatigummi eqqarsaatigineqarsinnaalluarmat, namminersortutut 

ingerlariaqqinnissamut siunertaqaraanni artorsarfigisutullu misigisimallugu, 

Innovation Greenland Inkubatoreqarnermut tunngasumik 

aaqqissuussaqarnikuummat, tassa imannak nassuiarneqarsinnaasoq; namminersortutut 

inuussutissarsiornermik ingerlallualerusuttunut tasiortitut taaneqarsinnaasut.  

Taakkulu atorluarneqarneratigut qanoq suli namminersortuunerup siuarsarneqarnissaa 

periarfissagissaarpoq. 

Taannaannaanngitsorlittaaq, kommuninut tunniunneqartartut qitiusumiit isorliunerusut nunami 

inuussutissarsiornikkut siuarsarneqarnissaannut siunertaqartut qiviarneqarsinnaammata. 

Assersuutitut kommunimi inuussutissarsiornermut ingerlatsivik aaqqissuisoralugu bankit allallu 

namminersortutut inuussutissarsiuteqarnermi siuariartortitsisinnaanermi suliaqartut peqatigalugit 

sumiiffimmi qaammarsaaneq ingerlanneqarsinnaammat immikkut aningaasaliinissamik 

pilersitseqqaanngikkaluarluni.    

Tamannalu pillugu Atassummiit siunnersuummut soqutiginnikkaluarluta, maanna 

periarfissaareersut suli naalakkersuisunit ersarissarneqarneruinnarsinnaanerat kaammattuutigalugu 

siunnersuutip itigartinneqarnissaa innersuupparput.   

  


